
                                   Құрастырушыдан 



         
        Облыстық № 2 әмбебап ғылыми кітапханасының, әдістеме-
библиография бөлімі, Торғай даласындағы Арқалық қаласында асылдың 

сынығы, көненің көзін көрген, он саусағынан өнер тамған, елге оюшы, 

тарихшы, жазушы Әлемдік Шыңғысхан академиясының «Құрметті 

академигі» болып танылған Шөптібай  Байділдинге арналған 

библиографиялық көрсеткішін құрастырып, оқырман назарына ұсынылып 

отыр. 
          Библиографиялық көрсеткішті құрастырудағы мақсатымыз көпті 

көрген, көпті көкейіне түйген, көріп, біліп қана қоймай, баға жетпес мол 

өмірлік тәжірибесі мен білімін өскелең ұрпаққа мирас етіп жүрген қолөнер 

шеберінің туындыларымен таныстырып, оқырмандардың өнерге, әдебиетке 

деген қызығушылықтарын арттыру. 
           «Оюлар сыр шертеді» библиографиялық көрсеткішке қолөнер 

шеберінің өмірі мен еңбектерінің және ол туралы жазылған әдебиеттер 

енгізілді. Мерзімді басылымдарда жарияланған мақалалары мен 

шығармалары хронологиялық ретпен орналасқан. Көрсеткішке 1991-2016 
жылдар аралығындағы жергілікті баспасөз беттерінде жарияланған 

материалдар жинақталды. Көрсеткіш қолөнер шеберлеріне, 

кітапханашыларға, мәдениет қызметкерлеріне, ұлттық өнерді қастерлейтін 

көпшілік оқырман қауымға арналған. 
 
 
 
 
 
 
 
 
 
 
 
 
 
 
 
 
 
 
                           
 
 
 
                            
                       



                       Ұлттың ұлы қазынасын дәріптеуші 
 
        Торғай өңіріне белгілі азамат, ұлт мәдениетінің жанашыры, қазақ ою-
өрнектерін зерттеумен айналысып жүрген өнертанушы, оюшы-қолөнер 

шебері, өлкетанушы, әлемдік Шыңғысхан академиясының академигі,  
Шөптібай Байділдаұлы Байділдин 1946 жылы 14 тамызда Жангелдин ауданы, 

Айса Нұрманов ауылында дүниеге келген. Орта мектепті бітірген соң, әскери 

борышын Литва мемлекетінің Каунас қаласында өткерген. Саяси партия 

қызметкері. Кеңшарларда комсомол, кәсіподақ кеңес қызметкері, партком 

хатшысы, ауылдық округінің әкімі қызметтерін атқарған. 2008 жылдан 

зейнеткерлікке шыққанға дейін Арқалық мемлекеттік педагогикалық 

институтының мұражай қызметкері, «Тарихи мұраны зерттеу және 

елжандылық тәрбие беру» ғылыми орталығының маманы болып қызмет 

атқарған. 
Халқымыздың төл нақышы ою-өрнек өнерін жаңғыртуға, дамытуға, ілгері 

жылжытуға, насихаттауға, дәріптеуге бірталай тер төкті. Ол ою-өрнектің 

1500-дей жаңа түрлерін жасаған. Ою-өрнектері 1992 жылы Түркияда, 1996 

жылы Америкада өткен Атланта олимпиадасында қойылған. «Мәдени мұра», 

«Мәдениет», «Жұрағат», «Арай», «Алға» журналдарында бірқатар 

республикалық газеттерде жарық көрген. Астанада тұңғыш Президент 

мұражайында, Астана мектептерінде, Алматы қаласында және Қостанай, 

Арқалық қалаларында жеке көрмелері өткен. 
           «Қазақтың ою-өрнектері», «Оюмен ой айтқан елміз», «Санаулы 

ғұмырымдағы саналы ойларым» (екі томдық жинақ), «Ою-өрнекті пайдалану 

мен жасалу әдістері», «Кейкі батыр» және тағы сол сияқты кітаптары өз 

оқырмандарын тауып, көне дәстүріміз турасында, тарих бетіндегі 

ақтаңдақтардың ақиқаты жайында көптеген мәліметтерді жарыққа шығарды. 
Репрессия құрбаны  Әлшорин Шіменбай көзі тірісінде құйтырқы саясат 

салдарынан талай ауыртпалықты өз басынан өткергені көп жерде атала 

бермейді. Ш.Байділдин осы кісінің қуғын-сүргінде жазған еңбектерін, өлең 

шумақтарын қалың жұртшылыққа жеткізді. «Жазықсыз жапа шеккен» деген 

атпен арнайы зерттеу нәтижесінде жарыққа шыққан кітабын оқырман 

назарына ұсынды.   
          Сатыбалды ишан, Файзолла ишан, Назаралы, Құлымбет, Күмісбай, 

Баймағамбет әулиелер, Торғай көтерілісінің басшысы болып, халықты 

бастаған Әбдіғапар хан Жанбосынұлы, құралайды көзге атқан мерген, аты 

аңызға айналған Кейкі, Аманкелді батырлар сияқты тұлғалар жайында, тіпті 

Ұлы дала елінің соңғы ханы, азаттық үшін арпалыстың символына айналған 

хан Кене туралы тың деректер Ш. Байділдиннің зерттеуімен, жан-жақты 

мәліметтерді зерделеуімен қазіргі таңда тарихымызды жаңа қырынан 

көрсетті. Шебер 2008 жылдан Ы. Алтынсарин атындағы Арқалық 

мемлекеттік, педагогикалық институтында ұстаздық қызметпен айналысып, 

мұражай жұмысын жандандыруға елеулі үлес қосты. Институттың «Тарихи 

мұраны зерттеу және елжандылық тәрбие беру» орталығының тапсырысымен 

«Ою ой, өрнек сал» кітабын әзірлеп, 2011 жылы баспадан шығарды. 



     «Қостанай облысы Торғай аймағы көрікті жерлерінің ақпаратты-бағдар 

тізбесі» және «Құпия сырлы өлке – Арқалық» атты кітаптардың қазақша 

мәтінін жазған. 
Ою-өрнекпен айналысқан отыз жыл ішінде ұлттық бағыттағы басты ою түрі 

«Қошқар мүйіз» айшығын сақтай отырып, бір жарым мыңдай үлкенді-кішілі, 

ірілі-уақты әр түрдегі ою түрлерін жасады. Басты мақсаты – қошқар мүйіз 

оюын дамыту, сұлу, сәнді, икемді оюлар шығару. Бұлардың ішінде алуан 

түрлі күрделі оюлар да, шағын оюлар топтамалары да, зергерлік бұйымдарға 

арналған түрлері де бар. Оюларды уақыт талабына қарай сұрыптай отырып, 

ұлттық негізде қазақ халқының өнер туындысы деп бағалауға тұрарлық, шет 

елдерге ұлттық мақтаныш, ұлттық мұра  белгісі ретінде ұсына алатын, 

бүгінде шығарылып жатқан мән-мағынасы, мазмұны, сапасы жоқ 

бұйымдармен бәсекеге түсетін ұлттық тұрмыстық өнім ретінде оюлаған 

қазақы кілем, сырмақ, тұскиіз, үй жиһаздары ұлттық өрнекпен безендіріп 

халыққа ұсыну. 
Еңбегінің басты жемісі, ол, халықтың оң бағасы. Еңбегін бағалаушы, 

құндаушы – халық. Халық өзі ұсынып, еңбегіне әділ бағасын берді. 
        «Мәдени мұра» бағдарламасына зор үлес қосқан, өзінің тынымсыз 

ізденісінің  еңбегі 2010 жылы әдебиет пен өнер және «Мәдени мұра» 

бағдарламасы бойынша Қостанай меценаттар клубы тағайындаған жыл 

сайынғы «Қазына» сыйлығының екі мәрте иегері атанды, оған қоса Қазақ 

хандығының 550 жылдығына арналған арнайы мерейтойлық медалдің, 
Абылай ханның 300 жылдығына арналған халықаралық конференцияның 

алтын медалінің иегері. 
Арқалық қаласының құрметті азаматы, республика, облыс, қала 

басшылығынан мақтау қағаздар мен Алғыс хаттар иегері. 
         Ұлттық өнеріміздің түп-тамыры ою өнерін меңгерген қас шебер 
Моңғолияда өткен төрелер құрылтайына қатысып, қазіргі төрелердің арнайы 
сертификатын алды.   
        Өзіндік ерекшілігімен көз тамсандаратын торғай қазақтарының ою-
өрнектерін насихаттап, оны әлемдік өнер туындысына айналдырып жүрген 

өлкетанушы, өнер зерттеушісі, қолөнер шебері Шөптібай  Байділдиннің 

игілікті ісі ұрпақтан ұрпаққа жалғаса бермек. 
 
 
 
 
 
 
 
 
 
 
 
 



                             Шебер туралы пікірлер: 
 
      «Қадірлі інім Шөптібай! Жақында Алматы теледидарынан сенің ою-
өрнекшілік өнерің, осы игі жолдағы алғашқы сәтті қадамың жайындағы 

хабарды көріп, ұмытылып бара жатқан ұлттық өнерімізді қайта жаңғырту 

жөніндегі салмақты пікрлеріңді естіп, риза болдым. Жұмысың жемісті 

болуына шын жүректен тілектеспін. 
        Менің байқауымша, сенің бойыңда құдай берген, өзің қадірлеп ұстай 

білген, қазіргі нарықтық қатынастар заманының талабына сай келетін екі 

қасиет бар. Оның бірі: әлгі дүниені әсем айшықтап, жан бітіретін 

өнерпаздығың да, екіншісі: адамдардың басын қосып үлкенді-кішілі іске 

жұмылдыра білетін ұйымдастырушылық қабілетің. Халық мұндай адамдарды 

қашанда қадір тұтқан. Жоқтан бар жасайды. Тұйықтан жол табады деп 

сенген». 
                                                              Сапабек Әсіпов, журналист-ғалым. 
 
 
 
      «Шебердің қолы ортақ» дейді халық. Ата-бабаларымыздың бай мұрасын 

ерінбей-жалықпай жинап, ескіргенін жаңартқан, жоғалғанын қайта іздеп 

тауып, дамытып, оны бізге жеткізген Шөптібай Байділдиннің қызметі кім-
кімді де сүйсінтерлік іс. Кітаптың алғысөзін жазған ғалым-жазушы, 

Мемлекеттік сыйлықтың иегері Қойшығара Салғарин мен жазушы, этнограф 

Сейіт Кенжеахметовтің сөзімен айтсақ: «Өйткені мыңдағансан-салалы, әр 

қилы, алуан түсті осы дүниелердің атын атап, түсін түстеп шығудың өзі бір 

ғылыми іспен пара-пар зор әрі күрделі еңбек». 
                              
                                                        Серікбай Оспанов, ақын, қолөнер шебері. 
 
     «Өнерді қызықпасаң көре алмайсың, таспаны үйренбесең өре алмайсың» 

демекші, ою-өрнекпен жұмыс істеу де екінің бірінің қолынан келе бермейді. 

Бұл өнерді жанына серік етуге әйел баласы болмаса, ер азаматтың қай-
қайсысы да тәуекел ете алмайды. Дегенмен де «Бір нәрсеге, не өнерге 

талпыну үшін адамға алдымен табандылық қажет» деп әл-Фараби данамыз 

айтқандай, 30 жылдан астам уақыт осынау ұлтымыздың ою-өрнегін 

жасаумен, түрлендіріп дамытумен әрі насихаттаумен айналысып жүрген 

Шөптібай Байділдәұлының еңбегі туралы айтпасқа әсте, болмайды. 

Шөптібай – қол өнер шебері, оюшы, ағаштан түйін түйеді. «Кісі танымақ 

болсаң – ісіне қара» деп Жүсіп Баласағұн бабамыз айтқандай, мен 

Шөпекеңнің тындырып жүрген ісін, яғни, оның ою-өрнектерін өз көзіммен 

көріп, қолыма ұстағаннан соң ғана қолыма қалам алып отырмын. 
 
                                                              Есенәлі Ералы, жазушы. 
        
 



     «Шөкеңнің өнері республикалық, облыстық,қалалық, аудандық ақпарат 

беттерінде бірнеше дүркін насихатталған. «Үлгісі көптің өрнегі көп, өрнегі 

көптің ермегі көп» деген аталар сөзінің үрдісінен шығып жүрген Шөптібай 

Байділдәұлы ою оюмен қатар өнегелі өнерімізге қатысты мақал-мәтел, 

аталардан қалған аталы сөздерді жинаумен айналысады. Сондай-ақ шежіре, 

сирек шертпе күйлер мен толғанысқа толы тәрбиелі термелер жинауды 

әдетіне айналдырған. Шөқең құдай қосқан қосағы Әзкен жеңгемізбен өмірге 

Балтабай, Шоқан, Ерхан, Нұрхан, Ержан, Қайрат, Бақыткүл, Құралай атты 

ұл-қыз әкеліп, немере-жиендерін сүйіп отырған бақытты жан. 
Балалары басқа мамандық иелері болса да, араларында атажолдарын 

ұмытпай,ою ойып, өрнек пен сурет салатындары бар. Соларды көріп, 

аруақты әулеттің басына қонған киелі өнердің өлмесіне көзіңді жеткізесің». 
 
                                                  Асқарбек Бектемісов, ҚР құрметті журналисі 

